
  

 

1 
 

 

EAJ-PNVk eta PSE-EEk Amurrioko etxebizitzaren diagnosiaren 
aldeko apustua egin dute eta EH-Bilduk 2009an lonja eta 
solairuarteak etxebizitza tasatu bihurtzeko ordenantza 
erreformatzeko egindako proposamena geldiarazi dute 

 
EH-Bildu Amurrioko ekimenak ez zituen aintzat hartzen izandako 
arau-aldaketak eta Amurrioko benetako beharrak, eta mezu okerra 
bidali zuen 

 
 

Amurrio, 2025eko azaroaren 28a. Amurrioko EA-EAJk eta PSE-EEk atzera bota dute EH-
Bilduk 2009ko udal ordenantzaren "espiritua" berreskuratzea proposatzen zuen mozioa, 
lonjak eta solairuarteak etxebizitza tasatu bihurtzeko, ekimena inprobisatua, teknikoki 
bideraezina eta herriaren benetako beharretatik aldendua zela iritzita. 
 
Txerra Molinuevo alkate eta EAJ-PNVko bozeramaileak adierazi duenez, "ahaztuta 
balego bezala 2009ko ordenantza berpiztu nahi izateak Udalaren funtzionamendua 
erabat ez ezagutzea eta seriotasun falta kezkagarria erakusten du. EH Bilduren mozioak 
ez du daturik ematen, ez du azterketa teknikorik, eta segurtasun juridikorik eza sor 
lezake, bai jabeentzat, bai Udalarentzat". 
 
EH-Bildu Amurrioko mozioak ordenantza aplikatzearen ondoriozko etxebizitza guztiak 
udal etxebizitza tasatu bihurtzea eta horiek ezartzeko atari egokien kopurua handitzea 
planteatzen zuen automatikoki, bizigarritasunari, irisgarritasunari, aireztapenari edo 
kode teknikoa betetzeari buruzko irizpide teknikorik eta aurretiazko azterketarik gabe. 
"Ezin da inprobisatu etxebizitza bezalako gai sentikor baten inguruan — gaineratu du 
Laura Fernandez PSE-EEko bozeramaileak —. Horrelako proposamenek etxebizitzen 
kalitatea honda lezakete eta sarbidea prekarizatu, batez ere gazteentzat, beren bizitegi-
aukerei buruzko mezu okerra bidaliz”. 
 
EAJ-PNVk eta PSE-EEk gogorarazi dute 2009az geroztik arau-esparrua nabarmen aldatu 
dela: estatuko eta erkidegoetako erregulazio berriak, HAPO berri bat eta bi alderdiek 
Eusko Legebiltzarrean bultzatutako Etxebizitza Legea. Horregatik, ordenantzaren edozein 
aldaketak txosten sendoak eta azterketa tekniko zorrotza behar ditu, EH-Bilduren 
mozioak aurreikusten ez zuena. 
 
Hori dela eta, Molinuevok azpimarratu duenez, "lehenik eta behin errealitatea ezagutzea 
da bide arduratsua, eta gero irtenbideak diseinatzea, ez alderantziz. Hori da etxebizitza-
politika eraginkorrak eta iraunkorrak bermatzeko modu bakarra. " Zentzu horretan, 
gobernu-taldeak dagoeneko iragarri du Amurrioko etxebizitzaren egoerari buruzko 
diagnostiko oso bat kontratatuko duela, Etxebizitzaren Udal Plan serio, eguneratu eta 
indarreko araudira egokitzeko oinarri gisa balioko duena. 

Fernandezek azpimarratu duenez, "EH-Bilduk bat-bateko adabakiak proposatzen dituen 
bitartean, gobernu-taldea neurri zehatz eta eraginkorrak lantzen ari da: lurzoru publikoa 
Eusko Jaurlaritzari lagatzea babestutako etxebizitza berriak sustatzeko, hobari fiskalak 
hobetzea hutsik dauden etxebizitzak Bizigunera eta Etxebidera mobilizatzeko, eta 
birgaitze eta hiri-berroneratze proiektuak bultzatzea, hala nola Goikolarra auzokoa. 
Horiek benetako konponbideak dira, kalitatezko etxebizitzak eta herritarrentzako sarbide 
eraginkorrak sortzen dituztenak ", adierazi du. 
 
EAJ-PNVk eta PSE-EEk etxebizitza-politika serio, arduratsu eta datuetan oinarritutako 
baten aldeko konpromisoa berretsi dute, Amurrioko etxebizitza-arazoei benetako 
konponbiderik ematen ez dien EH-Bilduren diskurtso sinplista eta teknikoki hutsaren 
aurrean. 
 
 

 
 
 
 
 
 
 
 
 
 
 
 
 
 
 
 
 
 
 
 
 
 


